
						Dari Wikisumber bahasa Indonesia, perpustakaan bebas

					

					


					
					
					Halaman ini belum diuji baca
abuak, talalu pangsan sakali.
Bakato Panggulu Kampuang, “Manolah Tuanku Panjang
Jangguik, mayik lah lamo tabujua, eloklah kini kito kubuakan,
samantaro hari balun patang.”
Manjawab Tuanku Panjang Jangguik, “Kalau bak itu kato
Datuak, ka baa pulo leh lai, sabuah hanyo pintak ambo, pitaruah di
nan mati, tatkalo awaknyo sakik, kok sampai inyo barpulang, mintak
bakubua ateh bukik, bukik nan subarang basubarangan, itu pitaruah
ambo pacik, itu umanaik ambo pagang.”
Manjawab Pangulu Kampuang, “Kalau itu pitaruahnyo,
sarupo itu umanaiknyo, saketek jan diubahi, janganlah kito tinggakan,
nak jan kito kanai sumpah.”
Ka baa pulo leh lai, bajalan urang nan banyak, mausuang mayik
si Umbuik, iyo ka bukik subarang basubarang, ka tampek urang lalu
linteh.
Dikubuakan mayik batantangan, tatagak mejan nan duo,
dilakekkan tirai langik-langik, hari lah patang hanyo lai, lah pulang
urang kasadonyo.
Indak elok dirandang kacang
Elok diambiak nan babungo;
Tak guno dipapanjang
Elok diambiak nan paguno.
Kalau ado jarum nan patah
Usah dilatak di dalam peti
Kok ado kato nan salah
Usah ditaruah dalam hati.
Kalau ado sumua di ladang
Buliah juo manumpang mandi
Kalau ado umua panjang
Kaba nan lain kito cari.

